
Чаму мяне не хваляць?
Іван Муравейка

Не прызнаю́ я перашкод,
[bookmark: _GoBack]Бо я спартсмен умелы.
Праз плот пралажу, нібы кот,
I пераскочу смела.

I ногі шпаркія мае:
Калі я разганюся,
Штораз далёка адстае
Любімая бабуся.

На нашай вуліцы ў футбол
Я лепш за ўсіх гуляю:
Не толькі ў вароты гол —
У вокны забіваю.

Такіх рэкордаў, можа, сто
Я дасягнуў за лета.
Але чаму мяне ніхто
Не пахваліў за гэта?

